RELACION SHPJEGUES PËR PROJEKTLIGJIN
“Për disa SHTESA DHE ndryshime në ligjin nr. 10296, DATË  08.07.2010
“PËR MENAXHIMIN FINANCIAR DHE KONTROLLIN””.
I. QËLLIMI I PROJEKT-AKTIT DHE OBJEKTIVAT QË SYNOHEN TË ARRIHEN. 
Ligji nr. 10296, datë 08.07.2010, “Për Menaxhimin Financiar dhe Kontrollin” i hyrë në fuqi në datë 01.01.2011, përfaqëson një akt mjaft të rëndësishëm në kuadër të reformës së ndërmarrë nga Ministria e Financave për përmirësimin e menaxhimit të financave publike dhe në përputhje me angazhimet që rrjedhin nga dokumentet strategjike.

Ky ligj u përgatit në vitin 2010 nga Ministria e Financave, në kuadrin e projektit të binjakëzimit për zhvillimin e Kontrollit të Brendshëm Financiar Publik me Zyrën Kombëtare të Auditimit të Anglisë dhe Ministrinë e Financave Polake, të financuar nga BE. Ligji bazohet në modelin COSO (Komiteti i Standardeve të Organizatave) dhe praktikat më të mira të EU, dhe përcakton kërkesat minimale për mirëqeverisjen në të gjitha njësitë e sektorit publik të Republikës së Shqipërisë. Ligji “Për Menaxhimin Financiar dhe Kontrollin” përcakton rregullat, procedurat, strukturat administrative dhe metodat për funksionimin e menaxhimit financiar dhe kontrollit brenda njësive të sektorit publik të Republikës se Shqipërisë, me qëllim realizimin e objektivave dhe sigurimin e përdorimit efiçient, efektiv dhe ekonomik të burimeve financiare publike, duke respektuar parimin e transparencës dhe të ligjshmërisë. 

Pas periudhës së implementimit, lind nevoja e rishikimit të ligjit “Për Menaxhimin Financiar dhe Kontrollin”, Projekt ligji “Për disa ndryshime në ligjin nr. 10296, datë  08.07.2010 “Për Menaxhimin Financiar dhe Kontrollin” të ndryshuar me ligjin nr. 110/2015, datë 15.10.2015, bashkëlidhur, me qëllim përmirësimin e implementimit të mëtejshëm të ligjit, qartësimin e terminologjive, rishikimin e sanksioneve, përcaktimin e disa rregullimeve për pjesët në të cilat janë hasur problematika gjatë implementimit.
II. VLERËSIMI I PROJEKT-AKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE.
Projekt ligji “Për disa ndryshime në ligjin nr. 10296, datë  08.07.2010 “Për Menaxhimin Financiar dhe Kontrollin”,  është realizuar në mbështetje të Strategjisë së Menaxhimit të Financave Publike 2019-2022, miratuar me VKM nr.824, datë 18.12.2019 dhe në Dokumentit të Politikave për Zhvillimin e Mëtejshëm të Kontrollit të Brendshëm Financiar Publik 2021-2022, miratuar me urdhër të ministrit përgjegjës për financat nr.305, datë 18.12.2020.
III. ARGUMENTIMI I PROJEKT-AKTIT LIDHUR ME PËRPARËSITË, PROBLEMATIKAT, EFEKTET E PRITSHME. 
Nevoja për ndryshime përkatëse në ligjin nr. 10296, datë  08.07.2010 “Për Menaxhimin Financiar dhe Kontrollin” lindi pas periudhës gjashtëvjeçare të zbatimit të ndryshimeve të tij, me evidentimin e kërkesave për përmirësimi.
Ndryshimi përkatës është parashikuar në kuadër të realizimit me sukses të objektivave të përcaktuara në Strategjinë e Menaxhimit të Financave Publike 2019-2022 dhe të Dokumentit të Politikave për Zhvillimin e Mëtejshëm të Kontrollit të Brendshëm Financiar Publik 2021-2022.
Gjithashtu përveç parashikimeve në dokumentat e sipërcituar, lindi nevoja e ndryshimeve dhe përmirësimeve ligjore edhe në kuadër të problematikave të evidentuara në raportet vjetore të vlerësimit të sistemit të kontrollit të brendshëm, rekomandimeve të dhëna nga Kontrolli i Lartë i Shtetit, Auditimi i Brendshëm si dhe organizmave ndërkombëtarë.

Miratimi i projektligjit për “Për disa ndryshime në ligjin nr. 10296, datë  08.07.2010 “Për Menaxhimin Financiar dhe Kontrollin”, do të sigurojë rritjen cilësore të menaxhimit të financave publike.
IV. VLERËSIMI I LIGJSHMËRISË, KUSHTETUTESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR. 

Projekt-ligji “Për disa shtesa dhe ndryshime në ligjin nr. 10296, datë  08.07.2010 “Për Menaxhimin Financiar dhe Kontrollin” ”, i ndryshuar, është hartuar në përputhje me Kushtetutën e Republikës së Shqipërisë, përkatësisht me nenet6 78 dhe 83, pika 1. Projektligji është gjithashtu në harmoni me legjislacionin në fuqi vendas dhe ndërkombëtarë.
V. VLERËSIMI I SHKALLËS SË PËRAFRIMIT ME ACQUIS COMMUNAUITAIRE (PËR PROJEKT-AKTET NORMATIVE).
Ligji “Për Menaxhimin Financiar dhe Kontrollin” i ndryshuar është bazuar në praktika 
më të mira të rekomanduara nga BE dhe në standardin ndërkombëtar COSO.
            Ligji është Soft Acquis, d.m.th që nuk ka ndonjë përafrim me legjislacion specifik të BE. 
VI. PËRMBLEDHJE SHPJEGUESE E PËRMBAJTJES SË PROJEKT-AKTIT. 
Aspektet e rëndësishme që ndryshohen tek ky ligj janë:
1. Saktësimi i disa terminologjive si:

· Kontrolli i brendshëm financiar publik;
· Kontrolli i brendshëm;
· Përgjegjshmëria menaxheriale;
· Kontrollet para faktit;
· Kontrollet pas faktit.
2. Rritja e efektivitetit të funksionimit të sistemit të kontrollit të brendshëm në njësitë publike. 

Mbi rritjen e përgjegjësisë dhe të efektivitetit të funksionimit të sistemit të kontrollit të brendshëm është vlerësuar mundësia e shtrirjes së detyrimit për raportimin e gjendjes së sistemit të kontrollit të brendshëm edhe në shoqëritë tregtare të cilat zotërohen, kontrollohen, financohen ose garantohen financiarisht nga njësit e qeverisjes së përgjithshme duke mundësuar një monitorim më të zgjeruar të funksionalitetit të këtij sistemi. 

Për zbatimin me efektivitet të sistemit të kontrollit të brendshëm, një rol të rëndësishëm luan dhe struktura përgjegjëse për harmonizimin e menaxhimit financiar dhe kontrollit, forcimi i rolit dhe funksioneve të së cilës është në fokus të këtyre ndryshimeve.

3. Rishikimi i funksionalitetit të Bordit të Kontrollit të Brendshëm Financiar Publik
Sipas përcaktimeve ligjore dhe nënligjore të fushës, Bordi i KBFP-së luan rol në vlerësimin, funksionimin dhe zbatimin e sistemeve të menaxhimit financiar, kontrollit dhe kontabilitetit dhe auditimit të brendshëm, diskuton rreth raporteve periodike dhe raportit vjetor për KBFP-në, përpara miratimit nga Ministri i Financave dhe Ekonomisë. 

Duke qënë se aktualisht kompozimi dhe funksionet e Bordit të KBFP-së kufizohen vetëm në raportimin e gjetjeve dhe veprimtarisë së institucioneve në këtë fushë si dhe duke marrë në konsideratë faktin se, ministria përgjegjëse për financat realizon çdo vit detyrimin ligjor për raportimin e këtyre gjetjeve në Këshillin e Ministrave dhe Parlament (Raporti Vjetor mbi Funksionimin e Sistemit të Kontrollit të Brendshëm Financiar Publik në Njësitë e Qeverisjes së Përgjithshme), vlerësohet jo e përshtatshme mbivendosja e këtyre funksioneve. 
4. Forcimi i masave sanksionuese për mirëfunksionimin e sistemit të kontrollit të brendshëm
Bazuar në vlerësimet e vazhdueshme të sistemit të kontrollit të brendshëm, evidentohet se, problematikat vijnë kryesisht si pasojë e mosangazhimit të duhur të stafit si dhe nivelit të ulët të ndërgjegjësimit të menaxherëve në njësitë publike. Gjithashtu, shpeshherë strukturat e këtyre njësive publike nuk janë të mjaftueshme për realizimin me sukses të aktiviteteve dhe implementimit të një sistemi efektiv të menaxhimit financiar dhe kontrollit. Pavarësisht angazhimit të vazhdueshëm të DH/MFKK në funksion të rritjes së kapaciteteve të nëpunësve të njësive publike dhe ofrimit të asistencës teknike në zbatimin e instrumentave kryesorë të menaxhimit financiar dhe kontrollit, performanca e tyre në përmbushjen e kërkesave ligjore të fushës mbetet në nivele të ulta. Me rishikimin e ligjit të menaxhimit financiar dhe kontrollit, DH/MFKK propozon ndërmarrjen e disa masave disiplinore sanksionuese për forcimin e përgjegjshmërisë menaxheriale në funksion të zbatimit të kuadrit ligjor në fuqi me qëllim ndikimin edhe në përmirësimin e performancës së veprimtarisë së njësive publike.
5. Rishikimi i funksioneve të Drejtorisë së Harmonizimit për Menaxhimin Financiar dhe Kontrollin 
Me përmirësimin e disa funksioneve dhe aktiviteteve të DH/MFKK në fushën e menaxhimit financiar dhe kontrollit si dhe me krijimin e sektorit të kontabilitetin për sektorin publik dhe privat në vitin 2018, lindi nevoja për rishikimin dhe shtimin e funksioneve të kësaj strukture, të cilat konsistojnë kryesisht në mbikëqyrjen e zbatimit të udhëzimeve metodologjike në fushën e kontabilitetit të sektorit publik, dhënien e mendimeve për aktet ligjore dhe nënligjore në lidhje me fushën e mfk-së dhe raportimit financiar si dhe në koordinimin e veprimtarisë me institucionet e tjera mbi hartimin dhe miratimin e akteve ligjore dhe nënligjore në fushën e kontabilitetit të sektorit privat.
VII. INSTITUCIONET DHE ORGANET QË NGARKOHEN ME ZBATIMIN E AKTIT.

Në zbatimin e këtij akti përfshihen të gjitha njësitë publike, pjesë e fushës së zbatimit të ligjit.
VIII. MINISTRITË, INSTITUCIONET DHE PERSONAT DHE QË KANË KONTRIBUAR NË HARTIMIN E PROJEKT-AKTIT. 
Kontribut në hartimin e projekt-ligjit “Për disa shtesa dhe ndryshime në ligjin nr. 10296, datë  08.07.2010 “Për Menaxhimin Financiar dhe Kontrollin” i ndryshuar, kanë dhënë:

· Strukturat brenda Ministrisë së Financave dhe Ekonomisë;

· Të gjitha Ministritë e Linjës; 
· Kontrolli i Lartë i shtetit;
· DGBuget dhe KE.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE. 

Ky projektligj nuk ka efekte financiare në buxhetin e shtetit.
   MINISTRI I FINANCAVE DHE EKONOMISË
                                                                            DELINA IBRAHIMAJ

Projekt-ligj “Për disa ndryshime në ligjin nr. 10296, datë 08.07.2014 “Për Menaxhimin Financiar dhe Kontrollin.” ”

